
Prakata

Dalam bidang pendidikan, tingkah laku inovatif dalam kalangan guru 
merupakan aspek yang perlu diberi perhatian dan keutamaan. Hal ini 
kerana, guru merupakan unit terbesar yang berperanan sebagai penggerak 
utama dalam sistem pendidikan. Dalam suasana perkembangan teknologi 
yang begitu pesat serta perhubungan dunia tanpa sempadan pada hari ini 
misalnya, tingkah laku inovatif guru dilihat mampu untuk memainkan 
peranan yang penting dalam mengharungi setiap cabaran getir yang melanda 
sistem pendidikan. Salah satu cabaran utama yang perlu dihadapi dalam 
persekitaran terbuka yang serba pesat ini ialah bagi memastikan sistem 
pendidikan sentiasa kekal relevan dan selari dengan peredaran semasa. 
Sistem pendidikan dilihat tidak boleh hanya bersifat statik sebaliknya perlu 
bersifat dinamik dan sentiasa berubah agar dapat memenuhi kehendak dan 
keperluan yang selari dan relevan dengan perkembangan semasa. Bagi 
mendepani cabaran ini, tingkah laku inovatif dalam kalangan guru dilihat 
amat penting sebagai satu pendekatan yang praktikal.

Justeru, bagi memahami dengan lebih lanjut berkaitan tingkah laku 
inovatif dalam kalangan guru, buku suntingan bertajuk Tingkah Laku 
Inovatif, Kepimpinan Transformasi Pengetua Guru Besar dan Efikasi 
Kendiri Guru hasil olahan dan gubahan daripada tesis asal bertajuk 
Pengaruh Efikasi Kendiri Guru dan Kepimpinan Transformasi Pengetua 
Guru Besar terhadap Tingkah Laku Inovatif Guru ini akan membincangkan 
secara khusus berkaitan dengan perkara ini. Bermula dengan konsep 
berkaitan inovasi dan tingkah laku inovatif, buku suntingan ini seterusnya 
akan membicarakan dengan lebih mendalam tentang perkaitan antara 
tingkah laku inovatif, kepimpinan transformasi dan efikasi kendiri. Pada 
kesempatan ini juga, ucapan terima kasih yang tidak terhingga diucapkan 
kepada Fakulti Pendidikan, Universiti Kebangsaan Malaysia (UKM) dan 
Kumpulan Penyelidikan Universiti (KPU) Penilaian Pendidikan sehingga 
buku ini berjaya diterbitkan.

Mohammed Afandi Zainal 
Mohd Effendi @ Ewan Mohd Matore

